
HOOFSTUK 2

MISDAADVOORKOMINGSMODELLE

2.1 Inleiding

Beveiliging het, volgens Van der Merwe (1997:5), ten doel om die gemeenskap teen misdaad

te beskerm, sodat ekonomiese bedrywighede in `n relatief veilige omgewing kan plaasvind en

`n normale gemeenskapslewe gelei kan word. Ten einde hierdie doel te bereik is dit raadsaam

om pro-aktief op te tree en maatreëls daar te stel om `n misdaadvrye omgewing te skep. Indien

misdaad nie `n wêreldwye probleem was nie, sou die konsep misdaadvoorkoming `n vreemde

fenomeen gewees het. Fennelly (1992:3) noem dat die beskerming van iemand se besittings

natuurlik en universeel aanvaarbaar is, ten spyte dat daar altyd iemand sal wees wat ten doel

het om jou van jou besittings te vervreem. Nieteenstaande al die beveiligingsmaatreëls wat

aangebring word om huis en haard te beskerm, bestaan daar geen sisteem of maatreël wat

volledig beskerming bied nie.  Dit is dus nodig om kortliks `n oorsig te verskaf van die

sienswyses van belangrike rolspelers in die vakgebied kriminologie rakende misdaad in die

algemeen en misdaadvoorkoming in die besonder. Verskeie misdaadvoorkomingsmodelle

word vervolgens aan die hand van bogenoemde stellings bespreek.

Die misdaadvoorkomingsmodelle wat in hierdie hoofstuk bespreek word, word ook

geanaliseer ten einde vas te stel tot watter mate sodanige modelle aangewend kan word om

misdaad in die ondersoekgebied, Transvaal Suiker Beperk se landgoedere, te voorkom.

Verskeie misdaadverklaringsmodelle het eeue gelede reeds die lig gesien en volgens Naude

(1988:29) bestaan daar verskeie benaderings of strategieë wat toegepas kan word ter

voorkoming van misdaad. Om misdaad te voorkom moet misdaad eerstens verklaar word, `n

vraagstuk waarmee kriminoloë en ander rolspelers daagliks worstel. Die studieterrein van

kriminologie behels dus dat die misdaadverskynsel in sy volle omvang bestudeer word.

Volgens Naude (1988:29), is misdaad `n komplekse verskynsel wat die gevolg is van

veelvuldige oorsake. Stephens en Becker (1994:27) verduidelik dit soos volg:

"Crime is also presented in a much more complex and ambivalent way, sometimes

rooted in social problems and perpetrated by those needing care as much as control,

sometimes the product of greed or brutality, which seems beyond explanation and

calling only supression. The police provide the service of protecting the public by

appropriate use of legitimate force, although at the same time police forces perform a

variety of non-forceful and simply helpful services to people in trouble…”

Ter inleiding begin hierdie hoofstuk met `n agtergrondbespreking rakende vervloeë

misdaadvoorkomingsaksies en straf in die algemeen.

2.2 Historiese ontwikkeling

Cesare Beccaria (1764, 1986: 3-15) verwys na die barbaarse middeleeuse metodes waar

misdaad voorkom is deur onder andere die oortreder swaar te straf en deur middel van

foltering, bekentenisse uit verdagtes te dwing.  Indien `n persoon sou sterf weens die foltering,

is geglo dat dit `n teken van sy aandadigheid aan die aangeklaagde misdaad was. In baie

gevalle het beskuldigdes ten spyte van hul onskuld, skuld erken, net om nie langer gepynig te

word nie. Die doel van straf was afskrikking en om misdadigers te weerhou van

misdaadpleging. Beccaria (1764, 1986: 3-15) het voorts van die standpunt gehuldig dat straf

verseker moet volg op misdaadpleging en dat dit spoedig toegepas moes word vir maksimum

afskrikwaarde. Beccaria was ook van mening dat die straf wat toegepas word, net genoeg

moet wees om die oortreder te laat besef dat misdaadpleging geen voordele inhou nie en het

`n onderskeid tussen plesier en pyn as motivering vir misdaadpleging getref. Beccaria het die

marteling van oortreders veroordeel en dit as wreed en onregverdig beskryf. Volgens Beccaria

(1953:19), is alle straf wat die grense van nodigheid oorskry, ongeregverdig. Straftoedeling

moet dus by die misdaad pas en nie die mensdom in barbaarsheid laat terugval nie. Jeremy

Bentham het Beccaria se siening gedeel, naamlik om misdaad te voorkom moet die

strafsanksie swaarder weeg as die voordele wat misdaad vir die oortreder inhou (Schmalleger

1996:138-140).

Glick (1995:71) verduidelik dat ten opsigte van misdaadveroorsaking die klassieke en

positivistiese kriminologiese teorieë moderne denkwyses vooraf gegaan het. Sedertdien is die

denkskole aangepas en het nuwe denkskole ontwikkel.  In hierdie verband kan gewys word op

Moir en Jessel (1995:01) se siening rondom misdaad en kriminologiese teorieë, "Crime is the

product of poverty or greed.  It is the result of social dislocation, television, the genes or the

devil. Choose your decade, and you will find a criminological theory to suit you...". Van

Heerden (1988:162) se siening andersyds is dat die individu die sleutelfiguur in

misdaadvoorkoming is en wanneer hy of sy fisies, geestelik, emosioneel of maatskaplik swak

toegerus is, verlaag die weerstand teen versoekinge en sodanige druk kan tot misdadigheid

aanleiding gee.

Voorts gee hierdie hoofstuk `n oorsig oor die misdaadveroorsakingsdenkskole, asook die

ontwikkeling van verskillende misdaadvoorkomingsmodelle wat hoofsaaklik in twee groepe

ingedeel word. Naude (1988:15) onderskei tussen die individualistiese benadering, wat gerig

is op die oortreder as individu, en die fisiese en omgewing misdaadvoorkomingbenaderings

wat gerig is op die misdaadsituasie self. In die eerste benadering fokus die behandeling en

voorkoming op die biologiese, psigiese, maatskaplike, asook wetlike sanksies en straf as

weerhoudingsmaatreëls. Die tweede benadering gee `n uiteensetting van die

misdaadvoorkomingsmodelle wat op die misdaadsituasie self gerig is, en het ten doel om die

geleentheid vir misdaadpleging in die fisiese omgewing te beperk. Vervolgens word `n

algemene oorsig gegee van die onderskeie misdaadveroorsakingsdenkskole en die

misdaadvoorkomingsmodelle, asook die toepassingswaarde al dan nie daarvan ten opsigte van

die voorkoming van misdaad op plase.

2.3 Misdaadveroorsakingsdenkskole

Volgens Naude (1988:5) poog wetenskaplikes reeds sedert die agtiende en negentiende eeue

om vanuit verskeie dissiplines die oorsake van misdaad te verklaar. Dit word vergestalt in die

klassieke en neo-klassieke, positivistiese, asook konflik- en radikale denkskole wat hieronder

bespreek word.

2.3.1 Die klassieke en neo-klassieke benadering

Volgens Schmalleger (1996:138) beskou die klassieke denkskool die mens as `n rasionele

denker. Wanneer misdaad dan gepleeg word, is dit weens die uitoefening van `n individu se

vrye wil. Voorts behoort die toepassing van straf misdaad te voorkom, aangesien die pyn soos

vervat in die straf wat opgelê is, die “voordele” van misdaad neutraliseer. Voordat misdaad

gepleeg word, word oorweging geskenk aan die potensiële voor- of nadele wat uit die daad

verkry mag word.

Beccaria (Barkan 1997:120) het die klassieke skool ontwikkel op die belangrike grondslag dat

die mens `n vrye individu is wat rasioneel en logies dink en handel, en daarom kan kies tussen

korrekte en verkeerde optrede. Straf is die resultaat van misdaadpleging. Beccaria (1819,

1953: 17) haal Montesquieu aan wat na straf verwys as "[e]very punishment which does not

arise from absolute necessity, is tyrannical…”.  Beccaria het hom voorts ook sterk uitgespreek

teen marteling en die doodsvonnis.

Die neo-klassieke denkskool het die vryewilbenadering in `n mate aangepas deur daarop te

wys dat die vryewil waaroor die individu beskik, deur sekere vorme van patologiese en

geestesversteurings ingeperk kan word. `n Verdere uitgangspunt van die neo-klassieke skool

is dat misdadigers verdien om gestraf te word, aangesien die gevolge van misdaadpleging

vooraf bekend is. Mettertyd het die skool meer moderne sienswyses ontwikkel (Schmalleger

1996:143). Volgens Fattah (1997:208), spruit die ontwikkeling van die neo-klassieke

denkskool uit die onderskeid wat gemaak word met die vasstelling van die graad van vryheid

waarmee misdaad gepleeg word deurdat die strafsanksie hierdeur beïnvloed word. Volgens

Barkan (1997:120) het die klassieke denkskool, met die positivistiese denkskool wat in die

negentiende eeu ontwikkel is, tot belangrike hervormings in die strafregstelsel aanleiding

gegee.  Dié skool word vervolgens bespreek.

2.3.2 Die positivistiese denkskool

Volgens Sykes en Cullen (1994:14) is Cesare Lombroso die vader van die positivistiese

denkskool met sy argument dat misdadigers `n primitiewe vorm van die mensdom is,

gekenmerk deur spesifieke atavistiese kenmerke (terugval na `n vroeë vlak van beskawing).

Laasgenoemde kenmerke sluit onder andere in groot kakebene, asook buitengewoon groot en

oneweredige gesigskenmerke. Volgens Bartol en Bartol (1986:11) verwys positivisme na `n

bepaalde wetenskaplike filosofie en na die feit dat kennis alleen verkry kan word deur middel

van wetenskaplike waarneming en meting. Die siening vind gestalte in die biologiese

misdaadvoorkomingsmodel. Die abnormaliteite wat Lombroso as kenmerkend van

misdadigers beskou het, was nie die oorsake van misdadige gedrag nie, maar eerder

identifiserende kenmerke van diegene wat met die atavistiese toestand gebore is (Kratcoski &

Kratcoski 1990:28).

Hoewel hierdie sienswyse in later jare verkeerd bewys is, het Lombroso se uitgangspunt,

naamlik dat die oortreder as individu uitgeken kan word op grond van sy biologiese,

psigologiese en sosiale kenmerke, die negentiende eeu oorheers. Barkan (1997:123) sluit

hierby aan deur te meld dat die positiviste veronderstel het dat daar twee kategorieë mense

bestaan, naamlik misdadigers en nie-misdadigers. In hierdie verband verwys misdadigers na

die lede binne die algemene gemeenskap wat hulle skuldig maak aan misdadige gedrag,

watter vorm dit ookal aanneem. Daar is geglo dat misdadigers verskil van nie- misdadigers ten

opsigte van sowel biologiese as psigologiese en sosiale kenmerke. Die nie- misdadigers is dus

as "normaal" beskou, terwyl die misdadigers as "abnormale" wesens beskou is.

2.3.3 Konflik- en radikale kriminologie

Volgens Livingston (1996:382) fokus die radikale of kritiese kriminologie op die ekonomiese

basis binne `n gemeenskap as die oorsaak van misdaad. Slegs die transformasie van die

ekonomiese basis binne `n gemeenskap sal volgens die radikale denkers `n groot afname in

misdaad tot gevolg hê. Schmalleger (1996:316) meld dat Karl Marx (die vader van Marxisme)

se uitgangspunt was dat kapitalisme die kommunistiese ideologie wêreldwyd die lig laat sien

het. Volgens Marx bestaan `n gemeenskap uit twee groepe naamlik die "poletariat" en die

"bourgeoisie". Die Marxisme sien die "poletariat" as die werkersklas en die "bourgeoisie"

word gesien as die besigheidseienaars of diegene wat finansieël goed versorg is.

Kontemporêre radikale denkers voer vandag aan dat die rede vir misdaadpleging gegrond is in

die sosiale toestande wat die welgesteldes en polities goed georganiseerde lede van die

gemeenskap skep. Quinney is van mening dat terrorisme `n uitvloeisel van misdaad is wat

ontstaan uit die bewustelike rebellie teen kapitalistiese toestande en die weerstand daarteen

(Schmalleger 1996:323). Volgens Barkan (1997:229) dui die konflikteorie daarop dat "[l]aw

is a key part of the struggle in society between powerful interests and the powerless. To

preserve their position at the top, the powerful use the law to control the behaviour of the

powerless…".

Toby (Siegel & Senna 1991:207) is van mening dat kriminaliteit en immorele gedrag in elke

samelewing en op elke sosiale vlak teenwoordig is. Toby meld ook dat die

minderbevoorregtes in verhouding meer bydra tot misdaad in die algemeen as die gegoede

klas. Vervolgens word gefokus op die onderskeie misdaadvoorkomingsmodelle soos

uiteengesit in die individualistiese asook meganiese en fisiese- milieumodelle.

2.4 Individualistiese benaderings

Die individualistiese benaderings ten opsigte van misdaadvoorkoming word aan die hand van

die biologiese, psigiese, sosiaal-maatskaplike en wetlike sanksies en straf bespreek. Hierdie

misdaadvoorkomingsmodelle fokus op die individu as oortreder.

2.4.1 Die biologiese misdaadvoorkomingsmodel

Glaser (1974:104) meld dat biologiese faktore `n invloed het op gedrag in die algemeen en

daarom ook op misdadige gedrag.

Die algemene uitgangspunt van die biologiese verklaring vir misdadige gedrag is dat

oortreders sekere fisiese kenmerke het wat hulle onderskei van nie-oortreders (Conklin

1981:149). Die oorsake van misdadige gedrag in die biologiese benadering word dus in sekere

biologiese of siektetoestande van die persoon gesoek (Naude 1988:8). Vanuit `n

kriminologiese oogpunt word veral aan die volgende faktore wat moontlik tot misdaad kan

bydra, aandag geskenk:

- Liggaamsbou en misdadige gedrag;

- Oorerwing en misdaad;

- Chromosoomafwykings en misdadige gedrag;

- Die verband tussen fisiese gebreke en misdadige gedrag;

- Intelligensie as faktor by misdadige gedrag; en

- Biochemiese en neurologiese steurnisse.

2.4.1.1   Liggaamsbou en misdadige gedrag

Lombroso (Barkan 1997:125) het die misdadiger as `n morfologiese barbaar beskou wat met

`n wesenlike atavistiese geaardheid die eienskappe van die primitiewe voorvaders vertoon

(herlewing van primitiewe instinkte). Misdadigers kan dus van nie-misdadigers onderskei

word deur middel van hulle liggaamsbou. Lombroso se boek, Delinquent man, werp meer lig

op die evolusionêre verlede van kriminele morfologie en die brandmerk van die gebore

misdadiger aan die hand van atavistiese eienskappe (Sykes & Cullen 1994:14). Die grootste

kritiek teen Lombroso se werk is dat hy nie vergelykende studies gedoen het deur die

liggaamlike kenmerke van nie-misdadigers teenoor dié van misdadigers te toets nie.

In 1913 het Charles Goring (Barkan 1997:125) `n studie geloods waartydens hy 3 000 Engelse

veroordeeldes met `n groot aantal Engelse nie-misdadigers vergelyk het. Die bevindings wat

volg uit die vergelyking van fisiese liggaamsverskille word uiteengesit in Goring se boek, The

English convict en dui daarop dat hy nóg Lombroso se bevindinge kon staaf nóg `n verband

kon vind met atavisme. Goring het wel gevind dat misdadigers oor die algemeen korter en

ligter was as sy kontrolegroep. Goring se navorsingsresultaat word as volg deur Sykes en

Cullen (1994:15) opgesom: "Our results nowhere confirm the evidence of a physical criminal

type, nor justify the allegations of criminal anthropology…". Lombroso se siening van

misdaadveroorsakingsfaktore het egter wye byval gevind tydens die twintigste eeu en volgens

Barkan (1997:125) het Lombroso sy siening ten opsigte van atavisme teen die einde van sy

loopbaan verander.

William Sheldon (Coetzer 1998:22) het gedurende die veertigjare (van die twintigste eeu) met

sy studies gepoog om sekere liggaamlike eienskappe aan jeugmisdaad te verbind. Hy het drie

liggaamstipes onderskei naamlik, endomorfiese, ektomorfiese en mesomorfiese toestande.

Laasgenoemde liggaamstipe is beskou as die een waarbinne meeste jeugoortreders se

liggaamsbou geval het. Die wetenskaplike studie het gefokus op aspekte soos massa, lengte en

die verhouding tussen ledemate wat op `n sewepuntskaal gemeet is, asook die verband tussen

liggaamsbou en persoonlikheidskenmerke. Cronje et al (1987:50) wys daarop dat die fisiese

voorkoms van `n persoon grootliks geneties bepaal word, maar dat omgewingsfaktore soos

dieet ook `n invloed kan hê.

Hoewel liggaamstipe dus hoofsaaklik deur oorerwing bepaal word, kan omgewingsfaktore

soos wanvoeding daartoe bydra dat `n persoon byvoorbeeld onderontwikkel is met `n swak

beenstruktuur. Algemene lewenstyl en sportbeoefening kan ook liggaamsbou en gespierdheid

verander, veral in gevalle waar sportmanne steroïdes gebruik.

 2.4.1.2 Oorerwing en misdaad

Naude en Labuschagne (1990:38) verduidelik dat `n Duitse fisioloog, Johannes de Lange, in

1929 die misdaadgeskiedenis van 13 pare identiese tweelinge en 17 pare nie-identiese

tweelinge bestudeer het. Die algemene uitgangspunt was dat verskille in misdaadpatrone

tussen die twee groepe `n aanduiding daarvan sal wees dat oorerwing `n rol speel. Die

resultaat was dat in 77 persent van die gevalle albei identiese tweelinge misdaad gepleeg het

in vergelyking met net 12 persent in die geval van die nie-identiese tweelinge.

Verskeie soortgelyke studies met vergelykende resultate is onderneem. Kritiek wat

uitgespreek word rakende tweelingstudies berus grootliks op die ontoereikende seleksie- en

metingsmetodes, asook die klein getal tweelinge wat oor die algemeen ondersoek is. Dit is

voorts ook nie duidelik wat oorgeërf word en wat aanleiding gee tot misdadige gedrag nie

(Naude & Labuschagne 1990:38-40). Bartol (1991:37) is van mening dat kriminaliteit uit

oorerwing kan spruit, maar waarsku dat oorerwing alleen nie die uitsluitlike of mees

belangrike faktor by misdadigheid is nie. Daar word hierna kortliks na chromosoomafwykings

as deel van die biologiese model verwys.

2.4.1.3   Chromosoomafwykings en misdadige gedrag

Navorsing tydens die sestigerjare het getoon dat `n ekstra y-chromosoom, die sogenaamde

xyy-sindroom, moontlik misdadige gedrag kan verklaar. Volgens Conklin (1981:154) het die

afwyking gepaard gegaan met `n buitengewone lengte van 184 cm en meer, lae intelligensie,

aggressie en geweldsmisdade. Voorts word gemeld dat ander faktore soos `n lae

opvoedingspeil en swak omgewingstoestande, eerder as chromosoomafwykings, vir die

misdadige gedrag verantwoordelik was.



36

 2.4.1.4 Intelligensie en misdadige gedrag

In vroeëre studies oor die verband tussen misdadigde gedrag en intelligensie is bevind dat

oortreders `n laer intelligensie het as die bevolking in die algemeen. Baie kritiek is oor hierdie

studies uitgespreek en Conklin (1981:159) wys daarop dat ondersoeke wat bloot gevonnisde

oortreders met nie-oortreders vergelyk, ongeldig is, aangesien nie-oortreders ook misdaad kon

gepleeg het sonder om gevang te word. Hy is voorts van mening dat oortreders juis in

aanhouding is weens hulle swakker intelligensie en daarom gearresteer is. Meer intelligente

persone fokus dus op gesofistikeerde misdade soos witboordjiemisdade en word nie maklik

uitgevang en gearresteer nie. Om misdade wat deur swaksinniges gepleeg is, te voorkom, is

sterilisasies gebruik om nuwe generasies swaksinniges te verhoed (Kratcoski & Kratcoski

1990:30).

Cronje et al (1987:53) beweer dat `n groot aantal komplekse faktore, waarvan intelligensie

een is, `n rol speel by persoonlikheidsvorming en dat verskeie aspekte óf `n nadelige óf `n

voordelige uitwerking op `n individu kan hê.

2.4.2 Biochemiese en neurologiese steurnisse

Shoemaker (1984:26) verduidelik dat `n chemiese afwyking of wanbalans `n individu se

denkpatrone, motoriese reaksie en breinfunksies sodanig kan beïnvloed dat dit moontlik tot

misdadige gedrag aanleiding kan gee. Genetiese faktore, beserings, siektes, voedingsgebreke,

en dies meer kan aan die anderkant weer tot neurologiese versteurings lei. Verder kan

breinbeserings ook breinpatrone verander, terwyl vitamientekorte aggressiewe gedrag kan

veroorsaak (Kratcoski & Kratcoski 1990:31).

2.4.3 Toepassingswaarde van die biologiese misdaadvoorkomingsmodel

Volgens Naude (1988:16) blyk dit dat die gebruik van medikasie tesame met gepaste terapie

sekere gedragsprobleme kan beheer of verminder. Die waarde van hierdie

misdaadvoorkomingsmaatreël vind veral byval ten opsigte van die voorkoming van

gewelddadige gedrag. Lewis (Naude 1988:16) staaf die waardevolle bydrae van anti-

epileptiese en anti-psigotiese medikasie ten opsigte van gewelddadige oortreders.

Misdaadvoorkomingsmaatreëls op plase moet egter korttermynbehoeftes aanspreek wat dus

die biologiese misdaadvoorkomingsmodel onprakties maak vir die doeleindes van hierdie

navorsing. Die biologiese model sal dus vir doeleindes van hierdie navorsing nie verder

toegelig of bespreek word nie. Gewelddadige gedrag kom wel binne die werksituasie voor

soos na verwys word in die kwalitatiewe bespreking, maar is selde ernstig en neem die vorm

van gewone aanranding aan, veral na oormatige alkoholinname. Stelsels soos die

grieweprosedures en dissiplinêre kodes en die gevolge daarvan, blyk voldoende te wees om

sodanige gevalle op die plase aan te spreek en te voorkom. Hiermee saam dra die maatskappy

se werwingsproses ten opsigte van nuwe kandidate by tot risiko-uitskakeling. Die

werwingsproses vind in die geval van senior personeel plaas aan die hand van geselekteerde

psigometriese toetse en vorige werksverwysings. In die geval van loonpersoneel, wat die

gewone plaasarbeider insluit, word `n meer informele stelsel gevolg en soos wat Van Rooyen

(2003) dit verduidelik, skep hierdie leemte die ruimte vir toekomstige probleme. By die

werwing van personeel op die onderskeie plase val die klem op kontrakdienste met `n

gepaardgaande klemverskuiwing van personeelbestuur na kontrakbestuur wat die algemene

plaasarbeiders betref. Dit is gevolglik makliker om die diens van kontrakpersoneel te

termineer wat hulle skuldig sou maak aan strafregtelike of sosiaal-maatskaplike oortredings

(Van Rooyen 2003).

Naude (1988:17) dui daarop dat hierdie model duur en tydrowend is, wat die algemene

toepassing bemoeilik. `n Verdere nadeel is dat ingryping gewoonlik eers na die aanvang van

misdadige gedrag geskied en oortreders moeilik vooraf geïdentifiseer kan word. Dit kan as

bykomende rede dien waarom hierdie model nie prakties uitvoerbaar is vir die boerdery-

aktiwiteite van Transvaal Suiker Beperk nie.

Volgens Barkan (1997:135) verklaar biologiese faktore nie kriminaliteit as `n totale konsep

nie, maar fokus bloot op aggressie en gewelddadige gedrag. Biologiese faktore kan bepaal

waarom sekere individue meer geneig is om misdaad te pleeg, maar neem nie die invloed van

omgewingsfaktore in ag nie. Die praktiese probleme verbonde daaraan om kandidate

voorindiensneming vir aggressie en gewelddadige gedrag te evalueer, is nog `n rede hoekom

hierdie model nie geskik is vir misdaadvoorkoming op plase nie. Sodanige evaluasies is

volgens De Jager (2003) nie “die-kool-die-sous-werd-nie”, aangesien doeldatums bereik en

produktiewe insette daagliks gelewer moet word. Hierdie evaluasies neem tyd in beslag en is

nie realisties toepaslik in die boerderybedryf nie. Voorts kan die vraag ook gevra word of daar

`n waarborg is dat potensiële nie-risikokandidate wel nie by afwykende gedrag betrokke sal

raak nie.

2.5 Die psigiese misdaadvoorkomingsmodel

Die belangrikste bydrae van die psigiese model berus op die vroegtydige identifisering van

diegene wat geneig mag wees om in misdaad of wangedrag te verval. Naude (1988:17) wys

daarop dat die oortreder gesien word as `n "siek" persoon wie se misdadige gedrag deur

verskeie behandelingsmetodes beheer kan word ten einde toekomstige misdadige gedrag te

voorkom. Die belangrikste behandelingsmetode hiervoor bly terapie.

Volgens Barkan (1997:139) word Sigmund Freud as die grondlegger van psigoanalise beskou

en sy werk het ook as basis vir kriminologiese ontwikkeling gedien. Freud se werk het egter

meer op geestesversteurings as op misdaad gefokus. Conklin (1995:153) verduidelik dat

Freud drie aspekte van persoonlikheid voorgestel het. Die eerste is die "id", wat onmiddellike

bevrediging verlang en kenmerkend van die ongesosialiseerde en onbeheerste individu is.  Die

"superego" verteenwoordig die gewete en fokus op die ouerlike gesag in die individu wat die

voortdurende aanvaarding van kulturele norme en waardes vereis. Laastens is daar die "ego"

wat as middelaar poog om die behoeftes van die individu by die behoeftes van die superego te

laat aanpas. Vold en Bernhard is weer van mening dat die psigoanalitiese interpretasies van

afwykende en misdadige gedrag gesentreer is rondom die steurings of verdeeldheid tussen die

ego en superego en/of `n gebrek aan beheer deur die "id" (Coetzer 1998:37). Daar moet egter

in gedagte gehou word dat die psigoanalitiese teorie nie deur Freud as `n kriminologiese teorie

ontwikkel is nie, maar eerder as `n verklaring van alle gedrag.

Moir en Jessel (1995:97) verduidelik dat "[t]he criminal die is cast during childhood; by

adulthood it is too late to intervene. They are also convinced that, with proper diagnostic

tools, such future habitual offenders can be – and have to be – identified in their earlier

years…". Gemelde skrywers is ook van mening dat die vroeëre identifikasie van sodanige

persone van kardinale belang is, voordat skade in die gemeenskap aangerig word. Die

psigoanalitiese teorie van Freud wat die klem plaas op die vroeë kinderjare sluit hierby aan en

definieër verskillende stadiums van psigologiese ontwikkeling, wat ooreenstem met die kind

se bemeestering van sekere liggaamsfunksies.

Die psigoanalitiese model sien misdaad as die gevolg van onvoldoende sosialisering en

Conklin (1995:161) wys daarop dat sommige psigoses soos skisofrenie, moontlik verbind kan

word met geweldsmisdade.

 2.5.1 Uitgangspunte

Jacobs (1990:226) voer aan dat die basiese uitgangspunte van die psigiese model deur die

volgende saamgevat word:

- Die oorsake van misdadige gedrag is in die individu self gesetel.

- Misdadige gedrag is die gevolg van innerlike steurnisse.

- Interpsigiese probleme kan tot kommunikasie-steurnisse lei wat misdadige gedrag tot

gevolg het.

- Psigiese probleme neem reeds in die vroeë kinderjare `n aanvang.

- Misdadige gedrag is die gevolg van innerlike konflikte.

 2.5.2 Toepassingswaarde van die psigiese misdaadvoorkomingsmodel

In die psigiese misdaadvoorkomingsmodel word daar veral klem gelê op die behandeling van

`n persoon wat gedragsafwykings en gepaardgaande misdadige gedrag openbaar. Daar word

van die veronderstelling uitgegaan dat die oortreder se misdadige gedrag beheer kan word

deur die toepassing van verskeie behandelingsmetodes (Jacobs 1990:226).

Volgens Naude (1988:17), vind behandeling meestal in isolasie plaas en die onderskeie

behandelingsmetodes is gespesialiseerd. Hierdie behandeling is baie duur en sukses kan nie

altyd gewaarborg word nie. Dus behoort programme wat gedragsprobleme en misdadigheid

optimaal kan aanspreek, selektief gekeur te word.

Hierdie model berus daarop dat behandeling toegedien word nadat `n oortreder geïdentifiseer

is en is dus reaktief van aard.

Ten opsigte van gebruikswaarde hou hierdie model, soos ook die geval met die biologiese

model, om die volgende redes vir Transvaal Suiker Beperk se landgoedere weinig voordele in:

- Voorindiensnemingevaluerings identifiseer tydig potensiële risikogevalle, hoewel dit –

soos reeds voorheen vermeld – nie altyd prakties moontlik is nie.

- Geskiedkundig het slegs een sodanige geval binne die maatskappy voorgekom wat deur

middel van vervroegde pensioen aangespreek is. Volgens Herbst is morele ondersteuning

aan die persoon gebied en relevante behandelingsessies vanaf die interne kliniekdienste

verkry (Kruger 2002:26). Van Rooyen (2003) maak melding van nog `n soortgelyke geval

waar `n senior werknemer op een van die maatskappyplase op dieselfde wyse hanteer is.

- Die identifisering van bestaande personeel wat afwykende gedrag openbaar, is moeilik.

- Die sukseswaarde van behandeling, indien omstandighede so `n behandelingsprogram

regverdig, is onseker.

- Hierdie model fokus op die individuele oortreder sonder om die bydrae van

omgewingsinvloede in ag te neem.

- Algemene plaasarbeid word hoofsaaklik uitgekontrakteer waardeur personeelomset

vergemaklik word en “probleemgevalle” se dienste op die plase in die proses sonder

repurkussies beëindig kan word, sou so `n persoon hom-/haarself skuldig maak aan

wangedrag (Van Rooyen 2003).

2.6 Die sosiaal-maatskaplike misdaadvoorkomingsmodel

Volgens Naude (1988:19) fokus hierdie model op die sosiale of maatskaplike omgewing van

oortreders en potensiële oortreders.

Die volgende uitgangspunte van die sosiologiese model word as bydraend tot misdaadpleging

binne swak sosio-ekonomiese omstandighede aangevoer:

- Lae opvoedingspeil en beroepsopleiding

- Swak behuising

- Oorbewoning

- Agterbuurttoestande

- Armoede



41

- Werkloosheid

- Ontoereikende gesinsopset

- Gebrekkige persoonverhoudings

- Onvoldoende internalisering van gemeenskapsnorme en -waardes

- Swak ontspanningsgeriewe

- Alkohol- en dwelmmisbruik.

Jacobs (1990:228) beweer dat indien die sosio-ekonomiese toestande verbeter, die positiewe

verandering in individuele gedrag ook waargeneem behoort te word. Die grootste waarde van

die program lê in die opstel van gemeenskap-geïnspireerde programme, wat veral gewild is in

lande soos die VSA en Engeland.

Jacobs (1990:228) gee die volgende riglyne vir die opstel van gemeenskapsprogramme:

- Die program moet die steun van die hele gemeenskap geniet;

- Die program moet gerig wees op plaaslike probleme wat deur die gemeenskap self

geïdentifiseer is;

- Die program moet so opgestel word dat dit alle belanghebbende organisasies, soos die

polisie en welsynsorganisasies, daarby betrek; en

- Die program moet met effektiewe en goed georganiseerde openbare skakelwerk geloods

word indien enige suksesse in die vooruitsig gestel word.

Volgens Reid (1988:205) sien sommige navorsers teoretiese misdaad as `n refleksie van die

gesins- en sosiale omgewing met die veronderstelling dat straf, hoe ernstig ookal toegepas, nie

voldoende is om misdaad te beheer nie. Ander skrywers plaas weer die skuld vir misdaad op

die totale gemeenskap en selfs geweldsmisdaad word gesien as die resultaat van onvoldoende

sosiale strukture.

Transvaal Suiker Beperk speel `n rol in die sosiaal-maatskaplike milieu van die omgewing

deur betrokke te wees by gemeenskapsprogramme. Volgens Pienaar (in Kruger 2002:28), is

die maatskappy betrokke by onder andere opvoedingsprogramme, die beskikbaarstelling van

huise aan kwalifiserende personeel, verskaffing van basiese mediese dienste aan alle

personeel en alkoholrehabilitasieprogramme. Data verkry vanuit die vraelyste soos in

hoofstuk drie bespreek word, wys duidelik dat ontspanningsfasiliteite wel op die plase

beskikbaar is, hoewel die uitgangspunt betreffende die beskikbaarstelling van sodanige

fasiliteite volgens Van Rooyen (2003) is om geriewe vir die plaaswerkers beskikbaar te stel en

nie primêr om misdaad te voorkom nie. Die maatskappy se betrokkenheid by die plaaslike

gemeenskap fokus nie primêr op misdaadvoorkoming nie, maar die indirekte waarde van

sodanige aksies ten opsigte van misdaadvoorkoming is `n onderwerp wat nagevors kan word.

Van Rooyen (2003) is van mening dat dit juis hierdie insette van plaasbestuur is wat met

dankbaarheid bejeën word deur die plaasarbeiders en direk bydra tot die vlak van lojaliteit.

Skole en ontspanningsgeriewe is oor die algemeen nie maklik bereikbaar vir plaasarbeiders

nie en daarom word bestaande fasiliteite beskikbaar gestel. Sodanige bestuursinsette voorkom

ledigheid en sosiale aktiwiteite tydens vrye tyd word rondom beskikbare fasiliteite beplan.

Verskeie groot besigheidsinstellings, veral in plattelandse gebiede, het soortgelyke

gemeenskapsprogramme wat daadwerklik `n rol behoort te speel in die voorkoming van

misdaad (Schultz, 2003).

2.6.1 Cohen se afwykende subkultuurteorie

Williams en Mcshane (1994:108) verduidelik dat afwykende gedrag meestal gevind word by

laerklasmans, veral wanneer bendevorming plaasvind. Die doelwitte van sulke bendes is nie

noodwendig gerig op misdaadbedrywighede nie, maar eerder om strydig met die neergelegde

middel- en hoërklas samelewingswaardes op te tree. Cohen is van mening dat alle kinders en

so ook elke individu na sosiale status op soek is. Laerklaskinders pas nie in by

middelklaskinders nie, terwyl die materiële voordele en simboliese besittings by eersgemelde

groep ontbreek.

Hierdie wanbalans binne gemeenskappe lei daartoe dat kinders aanvaarding soek in `n groep

waar hy of sy `n gelykmatige kans het om mee te ding. Daar word dus teruggeval na die

bendestruktuur waarbinne die individu aanvaarding vind en waar lede dieselfde doelwitte

nastreef.

Cronje et al (1987:281) wys daarop dat hoewel die meeste ondersoekers die delinkwente

jeugbende tot nou toe in die laer sosio-ekonomiese klas van die bevolking lokaliseer, daar

vandag toenemend besef word dat bendevorming nie net tot een klas beperk is nie. Dit is veral

die middelklaskinders wat hulle skuldig maak aan gedragsafwykings soos drankmisbruik,

dobbel, seksuele wanpraktyke en motordiefstal.

Deur sosialisering word sosiale norme aangeleer en word kinders so goeie lede van die

samelewing, en nie selfsugtige individue nie (Barkan 1997:155). Die gewone misdadiger

word gesien as `n persoon wat geen sosiale gewete het nie en enigiets sal doen om sy eie

belange te bevorder. Volgens Kratcoski en Kratcoski (1990:64), word die oorsake van

misdadige gedrag gesoek in die sosiale omgewing en sosiale verhoudings. Van Heerden

(1988:124) sluit hierby aan deur te sê dat aangesien die formele struktuur gewoonlik

vooropgestel word, die individuele werknemer binne dié struktuur verdwyn. Individuele

behoeftes word onbevredig gelaat, frustrasie ontstaan en die moreel word nadelig beïnvloed.

Williams en Mcshane (1994:109) verduidelik die stelling soos volg: "The more a frustrated

lower-class youth interacts with those in the delinquent subculture, the greater is the

likelihood that the youth will take up the definitions and behaviors of the subculture…".

Hierdie swak sosio-ekonomiese toestande gee aanleiding tot gebrekkige sosialisering, swak

interpersoonlike verhoudings en onvoldoende internalisering van die norme en waardes wat in

`n gemeenskap van toepassing is. Volgens hierdie groep mense se beskouing is misdaad

normaal en funksioneel in die samelewing. Misdaad word as `n noodsaaklikheid gesien en die

navolging van reëls en regulasies veroorsaak spanning en konfrontasie. Volgens Cohen

(Williams & Mcshane 1994:110) tree frustrasie by die laerklas in nadat pogings om sukses te

bereik gefaal het. Alternatiewe opsies word dan oorweeg wat tot misdaad aanleiding kan gee.

 2.6.2 Merton se anomieteorie

Robert Merton se anomieteorie ten opsigte van misdaadverklaring verduidelik dat `n toestand

van normloosheid en anargie binne `n gemeenskap ontstaan wanneer algemene

gemeenskapsreëls oortree word. Die normloosheid skep `n toestand waar mense nie meer

weet wat om van mekaar te verwag nie en kan dus afwykende gedrag veroorsaak (Williams &

Mcshane 1994:87).

Emile Durkheim (1858 - 1917) se bydrae tot die anomieteorie word gevind in sy beskrywing

van die term "anomie" wat verwys na `n toestand waarin individue hul vertroue in sosiale

norme verloor sodra daar `n versteuring van die balans tussen begeerte en vervulling ontstaan.

Volgens Williams en Mcshane (1994:87), het Durkheim dit beskryf as "a disruption of normal

social conditions…", wat `n toestand van anomie tot gevolg het.  Elke samelewing het `n stel

regsreëls asook gemeenskapsreëls nodig om orde te handhaaf sodat ontevredenheid, frustrasie,

konflik, en afwykende gedrag nie manifesteer nie.

Merton het volgens William en Mcshane (1994:92) die volgende vyf aanpassingswyses

geformaliseer wat as teenvoeter vir `n anomiese toestand dien:

Konformiteit word as `n normale aanpassing beskou omdat die individu sy doel bereik

sonder om die aanvaarde norme te omseil. Die meeste mense verkies konformiteit as

aanpassingswyse.

Innovasie dui op gebrekkige sosialisering en die individu aanvaar die

samelewingsdoelstellings onwillig. Sodra daar `n wanbalans ontstaan, kan die innoveerder

neig tot misdaadpleging.

Ritualisme dui daarop dat `n individu sy of haar inspirasies op so `n wyse bevredig dat dit nie

die gemeenskapsnorme oortree nie, byvoorbeeld waar daarin geslaag word om `n werk te

behou.

Onttrekking is `n toestand waar die individu sowel die doelstelling as die norme verwerp.

Onttrekking is die gevolg van volgehoue mislukkings. Voorbeelde van afwykende gedrag wat

hieruit ontstaan, word gesien by boemelaars, alkoholiste en dwelmverslaafdes.

Rebellie word gekenmerk deur die verwerping van bestaande doelstellings en norme. Die

bestaande gemeenskapsnorme word nie aanvaar nie, en daar word gepoog om `n nuwe stel

reëls neer te lê wat rebellie en revolusie tot gevolg het.

Die anomieteorie is veral gewild in lande soos die VSA waar onderlinge kompetisie aan die

orde van die dag is en inwoners voortdurend na sukses strewe. Vir baie individue bestaan daar

nie geleentheid vir sukses nie, wat tot gevolg het dat afwykende gedragspatrone ontstaan.

2.6.3 Sutherland se differensiële assosiasieteorie

Volgens Barkan (1997:191-192) en Williams en Mcshane (1994:71) het Edwin Sutherland

van die veronderstelling uitgegaan dat groepe mekaar onderling beïnvloed en ook misdadige

gedrag van mekaar aanleer. Die afwykende portuurgroep stel sy eie norme daar wat

aanvaarbaar is vir elke bendelid. Kriminaliteit word gesien as die produk van `n situasie,

geleentheid en ook gemeenskapswaardes.

Sutherland se teorie is ontwikkel uit die Chicago-skool en is gegrond op drie fondamente,

naamlik die ekologiese en verplasingsteorie, simboliese interaksionisme en die

kultuurkonflikteorie. Binne hierdie konteks het Sutherland sy teorie geformuleer deur beide

individuele misdadige gedrag en die variasie van gedrag in gemeenskapsgroepe ten opsigte

van misdaad te verduidelik (Williams & Mcshane 1994:71-75). Die basiese uitgangspunte van

die differensiële assosiasieteorie berus daarop dat misdadige gedrag die produk van `n

gedifferensieerde sosiale organisasie is en dat misdadige gedrag aangeleer word.

Sutherland (Williams & Mcshane 1994:75) verduidelik dat kultuurkonflik teenwoordig is

binne elke gemeenskap, en dit het tot gevolg dat verskillende waardes en belange in die

verskillende sosiale gemeenskapsgroepe daargestel word. Konflik onstaan ten opsigte van

baie van hierdie waardes en orde word onder andere deur wetgewing behou. Groepe wat ander

waardes nastreef as dié wat wetgewing voorhou, kom in konflik met die owerhede en

misdaadpleging volg daaruit.

2.6.4 Misdaadvoorkomingsmoontlikhede van die sosiaal-maatskaplike gemeenskaps-

model

Naude (1988:19) wys daarop dat die verbetering van sosio-ekonomiese toestande op sigself

dien as misdaadvoorkomend.  Programme binne gemeenskapsverband kan die jeug produktief

betrek by die opbou van die sosiale gemeenskap en derhalwe bendevorming ontmoedig. Die

konstruktiewe benutting van die groot mate van vrye tyd tot die kind se beskikking sal die

blootstelling aan delikwente gedrag beperk (Cronje et al 1987:327). Indien die geleenthede

om misdaad te pleeg ontbreek, sal die misdaad nie plaasvind nie.

Die owerhede moet nie ongevoelig teenoor die behoeftes van `n gemeenskap staan nie en

derhalwe behoort aandag gegee te word aan byvoorbeeld die ontwikkeling en oprigting van

voldoende ontspanningsgeriewe, skole en tersiêre opvoedingsinstansies en skoolvakansie-

programme, terwyl daar daadwerklik opgetree moet word teen aktiwiteite wat die

gemeenskapsnorme benadeel of degradeer, soos onwettige drankverkope, prostitusie,

dwelmhandel en saakbeskadiging. Sodanige programme dra daadwerklik by tot die opheffing

van sosiaal aanvaarbare lewenswyses.

Transvaal Suiker Beperk se bydrae tot gemeenskapsopheffing behels volgens Pienaar (in

Kruger 2002:28), onder andere die skenk van suiker aan behoeftige gemeenskapslede,

skenking van massawaterhouers aan die gemeenskap, die oprigting en instandhouding van

skole op landgoedere, die aanbied en koördinering van beroepsgerigte opleiding, die borg van

sportbyeenkomste, die aanbied van geletterdheidsprogramme, asook insette by die plaaslike

polisie-, gemeenskap- en ander forums. Van Rooyen (2003) sluit hierby aan en verduidelik dat

die maatskappy verskeie inisiatiewe geloods het om kleinboere op te lei in die verbouïng van

suikerriet. In dié proses is duisende hektaar onbenutte grond beplant met suikerriet wat deur

die maatskappy aangekoop word. Die totale gemeenskap vind baat by hierdie inisiatiewe wat

derhalwe `n goeie onderlinge verstandhouding tot gevolg het, nie net op die maatskappy se

plase nie, maar ook tussen die kleinboere en die maatskappy. Die gesindheid strek verder tot

in die voormalige tuislandgebiede. Dit blyk voorts uit die vraelyste, soos in hoofstuk drie

bespreek, dat voldoende ontspanningsfasiliteite op die onderskeie plase bestaan wat die

onmiddellike behoeftes van plaaswerkers aanspreek.

Volgens (Cronje et al 1987:332) het onverantwoordelike ouerskap, ter aansluiting by die

sosiaal-maatskaplike gemeenskapsmodel, bydraende negatiewe emosioneel-affektiewe

implikasies en deur die oordrag van swak waardes aan kinders word lewenswaardes in die

onderste sosio-ekonomiese vlakke opsy geskuif. Die individu reflekteer deur sy of haar gedrag

tot in `n groot mate die behoeftes en morele standaarde van die gemeenskap waarvan hy of sy

lid is.  Die vennootskap tussen die polisie en gemeenskap is `n absolute voorvereiste vir die

bekamping van misdaad en wanordelikheid (Van Heerden 1988:154). Hiervoor is goeie

kommunikasie met die publiek noodsaaklik. Die polisie is en bly die belangrikste

samelewingsinstelling ter voorkoming van misdaad.

Van Heerden (1988:159) meld dat misdaad `n komplekse vraagstuk is en dat

misdaadvoorkoming `n geïntegreerde behandelings- of voorkomingsprogram daar moet stel.

Hierdie program moet van enige maatreël, hulpmiddel of instelling gebruik maak ten einde:

- Die herhaling van misdaad te voorkom;

- Die ontwikkeling van misdadige motiverings te verhoed;

- Motiewe in wettige rigtings te kanaliseer;

- Die verspreiding van misdadigheid na ander vatbare persoonlikhede te minimaliseer;

- Die samelewing te beskerm;

- Toestande wat misdadigheid bevorder uit te skakel, en

- Om die siening dat dit geoorloof is om misdaad te pleeg, te inhibeer.

Die verskeie uitgangspunte van die wetlike sanksies en straf wat as

misdaadvoorkomingsmodel dien, word vervolgings bespreek.

2.7 Wetlike sanksies en straf as misdaadvoorkomingsmodel

Naude (1988:25) wys daarop dat sedert die ontstaan van die klassieke denkskool sterk klem

gelê word daarop dat die wetlike sanksies en die vrees vir straf `n belangrike metode is om

individue van misdaad te weerhou.  Conklin (1995:394) daarenteen is van mening dat vrees

kan bydra tot misdaad deurdat vrees gemeenskapsolidariteit ondermyn en die informele

sosiale beheer verswak. Hierdie vrees wat nie altyd rasioneel is nie, kan bydra tot die risiko

van viktimisasie.

Jacobs (1990:230) sluit hierby aan en verduidelik dat die kerngedagte van die model van

wetlike sanksies en straf is dat mense se gedrag bepaal word deur die gevolge wat hul dade

meebring. Gedrag is meesal van vrywillige aard en indien die voordele (wetsgehoorsame

gedrag) sterker opweeg as die risiko (vrees vir straf), weerhou dit individue van misdaad.

Die bespreking wat volg, verskaf `n breedvoeriger uiteensetting van die elemente van wetlike

sanksies en straf as misdaadvoorkomingsmodel.

2.7.1 Afskrikkingswaarde

Volgens Bartol en Bartol (1986:286), kan in die algemeen aanvaar word dat `n dreigement

van straf die individu daarvan sal weerhou om die neergelegde samelewingsreëls te verbreek.

Schmalleger (1996:146) onderskei tussen spesifieke afskrikking en algemene afskrikking en

gaan van die veronderstelling uit dat die dreigement van straftoepassing misdaad sal voorkom.

Spesifieke afskrikking het ten doel dat swaar vonnisoplegging aan individuele oortreders hulle

sodanig sal afskrik dat hulle nie in residivisme sal verval nie en sodoende nie weer by

misdaadpleging betrokke sal raak nie.

Algemene afskrikking het ten doel om deur voorbeeldstelling potensiële misdadigers in die

algemeen af te skrik.  Dit word gedoen deur individuele oortreders swaar te straf en sodoende

`n boodskap uit te stuur aan ander misdadigers en die algemene samelewing. Brown et al

(1996:181) gebruik die voorbeeld van onverskillige motorbestuurders en jaagduiwels wat deur

spoedlokvalle en radarwaarskuwings ingelig word van die moontlikheid van straf, indien

sodanige reëls oortree sou word.

Naude (in Coetzer 1998:41) wys daarop dat die beginsel van wetlike sanksies en vrees vir

straf sedert die ontstaan van die klassieke denkskool as `n belangrike metode beskou is om die

gemeenskap en die oortreder van misdaad te weerhou. Die meeste individue se gedrag word

op vrywillige grondslag deur hulself gerig en afskrikking impliseer die inboeseming van vrees

by die oortreder of die potensiële oortreder ten einde hom van misdaad te weerhou. Beccaria

(1764, 1986:14-16) het in hierdie verband geredeneer dat wette baie duidelik geformuleer

moet wees, konsekwent en deurlopend toegepas moet word en dat daar `n verhouding tussen

die misdryf en straf moet wees.

2.7.2 Vrees vir straf

Naude (1988:26) beweer dat die algemene weerhoudingseffek van wetlike sanksies en straf

waarskynlik nie so kragtig is as die vrees vir straf wat voortgebring word deur die

sosialiseringsproses en morele ontwikkeling nie. Strawwe vir die onderskeie misdade moet

dus streng genoeg wees om die potensiële misdadiger af te skrik. Die sekerheid dat straf wel

gaan volg na misdaadpleging, moet duidelik gepostuleer word by die misdadiger om van

waarde te wees. Die wete dat spesifieke straftoekenningsvoorskrifte neergelê word vir sekere

oortredings, het `n groter invloed op die verlaging van misdaadsyfers.

Regolli en Hewitt (1996:130) maak melding van die "scared straight model"  waar jeugdiges

benewens die inligting wat aan hulle gegee word oor die tronk, ook aanbiedingsessies in

volwasse tronke moet gaan bywoon waartydens gevangenes op hulle skree en hulle dreig met

geweld en verkragting.

2.7.3 Sosiale afkeur

Greenberg verduidelik dat indien vrees vir straf nie voldoende afskrikkingswaarde inhou nie,

misdadigers die verbreking van neergelegde wette nie in `n ernstige lig sal beskou nie, wat tot

gevolg sal hê dat morele waardes herevalueer sal word (Conklin 1995:440).

`n Studie wat deur Green gedoen is, toon dat `n informele bedreiging soos sosiale afkeur en

morele verbintenis `n belangriker rol speel in die weerhouding van kriminaliteit as die formele

bedreiging van straf (Conklin 1995:440). Bestuur onder die invloed van alkohol word as

voorbeeld genoem, en veral sosiaal goed geplaasde persone kry skaam wanneer hul naam aan

afwykende gedrag gekoppel word. Dit is dus sosiale straf deur skandetoevoeging. Daar moet

egter genoem te word dat alle misdadigers nie altyd rasioneel dink tydens die pleging van

sekere misdrywe nie, en gevolglik het sosiale afkeur nie altyd die gewenste uitwerking in die

voorkoming van misdaad nie. Die invloed wat sosiale afkeur op die onderskeie etniese groepe

het, is nog onduidelik.

In aansluiting hierby onderskei Conklin (1995:441) tussen drie faktore wat `n rol speel by

afwykende gedrag, naamlik:

- Morele verbintenis, of innerlike geformuleerde norme;

- Sosiale afkeur of vrees vir informele strafmaatreëls deur die gemeenskap;

- Dreigement van wetlik geïnspireerde straf, of die vrees vir fisiese en materiële ontneming

weens wetlik ingestelde maatreëls.

Opsommend kan die wetlike sanksies en straf skematies soos volg voorgestel word:

Figuur 2.1 Misdaadweerhoudingsfaktore

Bron: Conklin (1995:441)

Conklin (1995:440-442) verduidelik dat morele verbintenis, sosiale afkeur en straftoedeling

individue kan weerhou van misdadige gedrag, soos geïllustreer in bostaande figuur.

Brown et al  (1996:185) is van mening dat eenstemmigheid bestaan oor die feit dat informele

strafbedreiging (skande) groter afskrikkingswaarde het as formele bedreigings. Natuurlik

word die tipe oortreding in aanmerking geneem. Indien skande die enigste bedreiging vir

moord of gewapende roof sou wees, gaan niemand daardeur afgeskrik word nie, aangesien die

voordele van misdaadpleging baie swaarder weeg as so `n strafsanksie.

John Braithwate, wat volgens Brown et al (1996:186) as die leier op die gebied van

skandetoevoeging gesien word, verduidelik dat die gemeenskapsreaksie verskeie vorme kan

aanneem soos, "a frown, a turning of the back, a slight shaking of the head, direct verbal

confrontation, indirect confrontation by gossip (or) officially pronouned by a judge from the

bench…".  Skande skep `n bewustheid van morele bedreiging wat dien as `n beheerfaktor, in

teenstelling met die gevolge van formele strafbedreiging.

MORELE VERBINTENIS

SOSIALE AFKEUR

STRAFTOEDELING

MISDADIGE GEDRAG

2.7.4 Die doel van strafregspleging

Volgens Neser (1993:45), het straf ten doel om orde binne `n gemeenskap te handhaaf, met

die dreigement van straf as instrument om potensiële misdadigers af te skrik en te weerhou

van misdaadpleging, en verduidelik voorts dat met straf gepoog word om een van die

volgende abstrakte doelwitte te bereik:

Vergelding behels dat die oortreder boet vir die skade wat deur sy misdaadpleging aan die

gemeenskap berokken is.

Afskrikking moet dien as die ontmoediging van misdadige gedrag weens die moontlikheid

van strafbedreiging.

Rehabilitasie poog om die oortreder se gesindheid en toekomstige gedragspatrone positief te

verander.

Voorkoming het ten doel om residivisme (terugval in misdaad) deur inkapasitasie te

voorkom.

Straf as konsep kom ter sprake in die huisgesin, skool, werksituasie en gemeenskap, met die

algemene uitgangspunt dat afwykende gedrag, in welke vorm ook al, nie aanvaarbaar is nie.

Elke individu, instelling, en samelewing reageer anders op die strafverskynsel en daarom geld

sekere norme binne die samelewingstruktuur wat gedragskodes daarstel om die voortbestaan

van die gemeenskap te verseker.

Neser (1993:22) verduidelik dat straf deur `n menslike instansie toegepas word op `n oortreder

en dat `n oortreder homself nie regtens kan straf nie. Straf vir `n oortreding dui voorts op die

dwangmaatreël van `n bepaalde waardesisteem wat deur `n samelewing aanvaar word.

2.7.5 Toepassingswaarde van wetlike sanksies en straf as misdaadvoorkomingsmodel

Anders as die biologiese, psigiese en sosiaal-maatskaplike misdaadvoorkomingsmodelle, is

die wetlike sanksies en strafmodel nie reaktief van aard nie.  Binne hierdie model word die

mens beskou as `n rasionele wese wat moet onderskei tussen die strafbedreiging en voordeel

van misdaadpleging, indien gemeenskapsreëls oortree word. Die persepsie word vooraf

gevorm dat die voordele uit misdaad nie swaarder weeg as die straftoepassingsmaatreëls wat

gaan volg nie.

Vir die model om geslaagd te wees is dit noodsaaklik dat die gemeenskap kennis dra van die

onderskeie gemeenskapsreëls wat nie oortree mag word nie, dat straf gou en sekuur plaasvind,

dat die graad van straf proporsioneel toegepas word in verhouding tot die hoeveelheid sosiale

skade wat aangerig is, en dat straf daadwerklik volg na die skending van gemeenskapsnorme.

Hiermee saam gaan die veronderstelling dat die regsplegingsproses, naamlik wetstoepassing

(polisie), vervolging en strafoplegging, (howe), en straftoepassing (korrektiewe dienste),

effektief toegepas word in `n poging om gemeenskapsnorme te handhaaf  (Neser 1993:22).

Snyman (1992:22-24) verduidelik dat dit baie moeilik is om vooraf te weet of `n beskuldigde

weer sal oortree en dat strafoplegging `n sekere opvoedkundige funksie het. Dit dien om die

algemene publiek bewus te maak van watter gedrag deur die reg verbied word en watter

onaangename gevolge mag voortvloei uit `n verbreking van die regsvoorskrifte.

Alhoewel Transvaal Suiker Beperk nie `n regsinstelling is wat regeringsreëls of provinsiale

ordonnansies kan afdwing nie, dien maatskappybeleid, reëls en prosedures vir personeel as `n

algemene riglyn wat gevolg moet word ten einde die besigheidsproses effektief te bestuur.

Die beginsel van straf wat volg op oortreding, is reeds gevestig binne maatskappyverband.

Die wyse van straftoepassing en vonnisoplegging verskil egter van besigheid tot besigheid.

Binne `n korporatiewe instelling dien die Wet op Basiese Diensvoorwaardes asook die Wet op

Arbeidsverhoudinge, en spesifiek die bepalings ten aansien van die dissiplinêre kode en

grieweprosedures, as algemene riglyn ten opsigte van die wyse waarop straftoepassing moet

geskied. Dieselfde beginsel is van toepassing op die plase van Transvaal Suiker Beperk en

word derhalwe so hanteer.

Die totale regsplegingstelsel by Transvaal Suiker Beperk kan soos volg uiteengesit word:

Figuur 2.2 Regsplegingvergelyking:  Beheer van misdaad

Regeringsgesag Korporatiewe gesag (TSB-plase)

Wetstoepassing - Polisie Wetstoepassing

(Maatskappybeleid en prosedures)     - Sekerheidsdienste

Vervolging - Polisie Vervolging - Lyn-/ kontrakbestuur

Strafoplegging - Howe Strafoplegging - Dissiplinêre verhoor

  Voorsitter

Wetstoepassing - Polisie Straftoepassing - Departementeel

Bron: Navorser uit hierdie navorsingsverslag

Tenspyte van die bestaande bedryfsreëls en die maatskappybeleid wat toegepas word, vind

verbreking van die reëls tog sporadies plaas, soos daagliks binne die groter gemeenskap

ondervind word. Die effektiwiteit van die wetlike sanksies en straf as

misdaadvoorkomingsmodel lê veel eerder binne die verantwoordelikheidsgebied van `n land

se regsplegingstelsel en kan dus nie met vrug op plase toegepas word nie, hoewel dit verseker

as afskrikkingsmiddel `n bydrae lewer. Hierdie model het egter meer praktiese waarde ten

opsigte van misdaadvoorkoming as die voorafgaande modelle (biologies, psigies en sosiaal

maatskaplik), veral waar die bedreiging van dissiplinêre stappe voorgehou word.

2.7.5.1 Misdaadvoorkoming deur wetstoepassing

Die afskaffing van die doodstraf is volgens Van der Merwe (1997:11) in alle waarskynlikheid

een van die vernaamste redes waarom misdadigers nie langer deur die regstelsel afgeskrik

word nie. Die legitimiteit van en respek vir die regstelsel word toenemend bevraagteken.

O'Block et al (1991:4) is van mening dat misdaadvoorkoming slegs suksesvol sal wees indien

`n gesamentlike poging deur al die betrokke rolspelers aangewend word om misdaad te

voorkom. Gemeenskapspolisiëring het volgens O'Block et al (1991: 51) tot gevolg dat `n

groter gevoel van sekuriteitsbewustheid by die algemene gemeenskap en besighede geskep

word. Die relevansie van hierdie model in Suid-Afrika kan egter bevraagteken word op grond

van die algemene persepsie wat by die man op straat bestaan. Die aanhoudende pleidooie vir

die herinstelling van die doodstraf dien as voorbeeld. Gepaardgaande hiermee bestaan die

persepsie dat effektiewe strawwe nie toegedeel word aan oortreders nie, veral waar

geweldsmisdaad betrokke is. Grobler meld dat buiten beter veiligheidsvoorbereiding op plaas-

en huishoudelike gebied, moet stappe onmiddellik gedoen word om die afskrikvermoë van die

regstelsel te herstel deur hulpbronne en doeltreffendheid te verhoog, asook deur swaarder

strawwe vir geweldsmisdade op te lê, veral dié teen vroue en kinders (Groenewald 2002:16).

In hierdie verband behoort die doodstraf – indien nodig, na die hou van `n referendum en die

wysiging van die Grondwet – selektief heringestel en van toepassing gemaak te word vanaf `n

sekere datum in die toekoms.

2.8 Die meganiese en fisiese milieu-misdaadvoorkomingsmodel

Anders as die individualistiese misdaadvoorkomingsbenaderings, fokus die meganiese en

fisiese milieumodel op die misdaadsituasie self en word daar gepoog om deur maatreëls vir

die beveiliging van die omgewing misdaad te voorkom. Hierdie model omvat dus die primêre

stappe wat op `n landgoed ingestel kan word om die boerderybelange te beskerm. Voorts is

die voorkomende stappe wat geneem word ter beskerming van huis en haard, op plase

onmiddellik en fisies waarneembaar.

2.8.1 Die verdedigbare ruimtemodel

Die uitgangspunt van die verdedigbare ruimtemodel is dat misdaad in die eerste plek voorkom

kan word deur die fisiese omgewing op verskillende wyses te beveilig. Misdaad word dus

verplaas na `n meer kwesbare perseel, en sodoende word verhoed dat misdaadpleging op `n

spesifieke plek plaasvind. Die fokus is nie op die misdadiger nie, maar wel op die situasie.

Hierdie model fokus in die besonder op die voorkoming van ekonomies-verwante misdade.

2.9 Slotbeskouing

Die doel van hierdie hoofstuk was om met behulp van literatuurstudie agtergrondinligting te

versamel rakende die verskillende misdaadvoorkomingsmodelle wat die potensiaal inhou om

misdaad effektief op plase te voorkom. Die modelle is ontleed en `n uiteensetting is verskaf

rakende die praktiese toepassingswaarde daarvan op Transvaal Suiker Beperk se onderskeie

landgoedere. Soos reeds in die bespreking van die onderskeie modelle hierbo gemeld is, is nie

een van hierdie modelle praktiese uitvoerbaar op plase nie, en bestaan die behoefte na `n

geskikte misdaadvoorkomingsmodel vir plase steeds.

Ten einde die kenmerke van elke model wat bespreek is in hierdie hoofstuk op insiggewende

wyse saam te vat, word die belangrikste kenmerke opsommenderwys met behulp van die

onderstaande tabelle aangedui. Naude (1988:5-29) dui aan dat die fokus op die volgende

punte val:

Tabel 2.3 Misdaadvoorkomingsdenkskole

Die klassieke en neo-klassieke skool

- Cesare Beccaria word gesien as die vader van die skool.

- Die mens word gepostuleer as:

• `n vrye individu;

• `n rasionele wese;

• wat logies kan dink en handel;

• met `n vrye wil ten opsigte van keuse-uitoefening; en

• wat inherent gemotiveer word om plesier te soek en pyn te vermy.

- Misdaad word voorkom deur `n sekere graad van straf op te lê.

- Die neo-klassieke skool het die vryewilbenadering aangepas weens beïnvloeding deur

sekere vorme van patologie, geestesversteurings en onbevoegdheid.

Die positivistiese skool

- Cesare Lombroso word beskou as die grondlegger van die skool.

- Positivisme verwys na `n bepaalde wetenskaplike filosofie.

- Kennis word verkry deur waarneming en meting.

- Objektiewe empiriese wetenskapsbeoefening is sterk beklemtoon.

- Misdadigers is gesien as `n evolusionêre terugslag (atavisme).

- Misdadige gedrag is biologies gedetermineer (genetiese vaslegging).

- Biologiese kenmerke is wetenskaplik waarneembaar en meetbaar.

- Misdadigers kon van nie-misadadigers onderskei word.

- Die meeste moderne kriminologiese teorieë het uit die positiewe skool ontstaan.

- Misdaigers se biologiese, psigologiese en sosiale kenmerke is beklemtoon.

Die konflik- en radikale denkskool

- Karl Marx het hierdie denkskool die lig laat sien.

- Dit word gekenmerk deur uiteenlopende waardestelsels wat deur verskillende groepe

ondersteun word.

- Marxisme se uitgangspunt is dat kapitalisme die kommunistiese ideologie die lig laat sien

het.

- Sosiale gemeenskappe bestaan uit die "haves" en "have-nots" (rykes en armes).

- Hierdie finansiële samelewingsverskille lewer `n bydrae tot konflik en misdaad.

- Die misdaadprobleem kan deur die herverdeling en herverspreiding van mag en rykdom

aangespreek word.

- Die individu word as die slagoffer van sy sosiale omstandighede beskou.

- Konflik ontstaan tussen die "powerful" en "powerless" oftewel die "rich millions" en

"poor billions".

Bron: Navorser aan die hand van Naude (1988)

Tabel 2.4 Individualisties gebaseerde misdaadvoorkomingsmodelle

Die biologiese misdaadvoorkomingsmodel

- Biofisieke faktore word as deterministies (deur gene-vaslegging) beskou.

- Daar is `n groter fokus daarop om die psigiese gevolge van biologiese defekte te behandel.

- Die oorsake van misdadige gedrag word in sekere biologiese of siektetoestande van die

persoon gesoek.

- Die volgende biologiese faktore is vanuit `n kriminologiese oogpunt van belang:

• Liggaamsbou en misdadige gedrag

• Oorerwing en misdaad

• Chromosoomafwykings en misdadige gedrag

• Die verband tussen fisiese gebreke en misdadige gedrag

• Intelligensie as faktor by misdadige gedrag

• Biochemiese en neurologiese steurnisse.

- Die kombinasie van biologiese faktore speel `n groter rol by misdadige gedrag.

- Behandeling deur medikasie en terapie word t.o.v. sekere gedragsteurnisse toegepas.

- Behandeling is duur en tydrowend.

- Behandeling kan eers realiseer nadat misdadige gedrag plaasgevind het.

Die psigiese misdaadvoorkomingsmodel

- Die oortreder word as `n "siek" persoon beskou.

- Behandeling neem `n aanvang na die identifikasie van probleemgedrag.

- Terapie bly die belangrikste behandelingsmetode.

- Misdadige gedrag is die gevolg van innerlike steurnisse.

- Geskiedkundige verwysings word gedoen nadat psigiese probleme in die vroeë kinderjare

`n aanvang neem.

- Brutale en gewelddadige gedrag is aan die orde van die dag.

- Behandeling sentreer om die uitskakeling van wanfunksionering.

- Verskeie terapeutiese programme en toetse word toegepas.

- Misdaad is volgens die psigoanalitiese benadering die gevolg aan onvoldoende

sosialisering.

Die sosiaal-maatskaplike misdaadvoorkomingsmodel

- Misdaad vind plaas as gevolg van `n verskeidenheid swak sosio-ekonomiese toestande.

- Gebrekkige interpersoonsverhoudings en onvoldoende internalisering van gemeenskaps-

normes en -waardes kan bydra tot misdadige gedrag.

- Baie oortreders is vroeë skoolverlaters en werkloos.

- Gemeenskapsprogramme kan misdaad voorkom, veral programme gemik op jeugdiges.

- Cohen se afwykende subkultuur, Merton se anomieteorie, en Sutherland se differensiële

assosiasieteorie dien as basis vir die sosiaal-maatskaplike misdaadvoorkomingsmodel.

Wetlike sanksies en straf as misdaadverkomingsmodel

- Wetlike sanksies en die vrees vir straf word gesien as `n belangrike metode om individue

en die gemeenskap van misdaad te weerhou.

- Individue word gesien as rasionele wesens met `n vryewilsbesluit.

- Individue word weerhou van misdaadpleging weens vrees vir straf deur afskrikking

(individuele of algemene afskrikking).

- Om enigsins `n effek te hê moet die individu kennis dra van die strafreg en die strawwe

wat opgelê kan word.

- Sekere vorme van misdadige gedrag, byvoorbeeld geweldsmisdade, professionele misdade

en dwelmisbruik kan nie geredelik deur wetlike sanksies en straf voorkom word nie.

- Die volgende faktore beïnvloed die effektiwiteit van straf: wanneer straf toegepas word;

hoe dikwels straf toegepas word; hoe en waarom straf toegepas word; die felheid van die

straf; die sekerheid en duur van straf.

- Sommige individue word makliker deur wetlike sanksies en straf van misdaad weerhou as

ander.

Bron: Navorser aan die hand van Naude (1988)

Tabel 2.5 Fisiese en omgewingsmisdaadvoorkomingsmodel

Die meganiese en fisiese milieumodel

- Geleenthede vir misdaadpleging word beperk deur die plasing van fisiese hindernisse of

versperrings wat daarop gemik is om misdaad te voorkom.

- Die model fokus op die beveiliging van die fisiese omgewing eerder as op die oortreder.

- Die fisiese voorkomingsmodel kan in werking gestel word voor misdaadpleging.

- Dit voorkom veel eerder ekonomies-verwante misdade as geweldsmisdade.

- Misdaad kan voorkom word aan die hand van effektiewe omgewingsbeplanning.

- Deur die korrekte plasing van fisiese argitektoniese voorkomingsmaatreëls word die

volgende veronderstel:

• Die misdadiger moet meer tyd daaraan bestee om `n versperring te oorkom wat die

kanse vir identifikasie, verhindering of arrestasie vergroot.

• Die misdadiger soek eerder makliker teikens en sodoende word misdaad na ander

persele verplaas.

Bron: Navorser aan die hand van Naude (1988)

In die volgende drie hoofstukke volg `n gedetailleerde bespreking van die empiriese veldwerk

wat aan die hand van die kwantitatiewe en kwalitatiewe navorsingsmetodes onderneem is.


